
GOUVÈNÈ CUOMO LANSE NOUVO INISYATIV REKIPERASYON AK 
REKONSTRIKSYON NEW YORK KANPE DÈYÈ PÒTORIKO A  

  
Gouvènè a Konvoke yon Seyans Diskisyon ak Patnè Filantwopik yo, Òganizasyon 
San Bi LIkratif yo, Patnè Sosyo yo, ak Patnè Akademik yo pou yo Diskite sou Efò 

Rekiperasyon Pòtoriko yo  
  

Ekip Evalyasyon Taktik la pral Devlope yon Pwogram Rekonstriksyon Detaye pou 
yo Ka Reyalize l avèk Èd anpil Santèn Etidyan Volontè nan Mwa Jen an  

  
UNICEF USA pran Angajman 500,000 Dola pou Sipòte Inisyativ ki sou Direksyon 

Etidyan New York yo  
  

Inisyativ la pral Repare Pak Imobilye Enpòtan yo epi Ofri Fòmasyon pou Mendèv 
Lokal yo  

  
  
Jodi a, Gouvènè Andrew M. Cuomo te anonse yon nouvo inisyativ a plizyè volè pou ede 
Pòtoriko rekonstwi pi solid ak pi rezistan apre ouragan devastatè ki te frape zile a an 
otòn pase a. An Avril, New York pral deplwaye yon Ekip Evalyasyon Taktik (Tactical 
Assessment Team) miltidisiplinè pou ede devlope yon pwogram rekonstriksyon detaye 
akoutèm pou ede kominote Pòtoriken ki nan bezwen yo. An jen, yon fwa yo fini ak 
pwogram detaye a, New York pral mobilize ekip etidyan SUNY ak CUNY yo, ak travayè 
kalifye nan metye konstriksyon ak batiman yo, pou yo travay kòt a kòt avèk 
òganizasyon san bi likratif ki deja sou tèren an yo. Efò sa a gen objektif pou l amelyore 
kapasite rekonstriksyon Pòtoriko epi pou l tabli yon pwogram fòmasyon pwofesyonèl 
pou mendèv lokal la. Pou poze fondasyon pou anpil milye etidyan volontè yo, yon ekip 
Maritim SUNY pral deplwaye nan fen mwa me a pou yo konekte ak materyèl 
òganizasyon san bi likratif yo ak transpò.  
  
“Depi premye jou a, kantite sipò masif Nouyòkè yo ap bay Pòtoriken yo te enkwayab”, 
Gouvènè Cuomo te deklare. “New York te defann zile a nan yon trè gran fason, nou 
voye pèsonèl, volontè, ak anpil milyon materyèl ak don bay zile a - epi avèk lansman 
dènye efò sa a, nou pral pote mendèv yo bezwen pou rekonstwi kay ak kominote atravè 
zile a yo pi solid pase avan”.  
  



 

 

“Aprè konvokasyon seyans diskisyon jodi a ak anons angajman alontèm Gouvènè 
Cuomo pran anvè rekiperasyon Pòtoriko a, mwen paka pi fyè ankò paske m ap viv nan 
yon Eta ki pa vire do bay frè ak sè li yo lè yo nan bezwen”,Gouvènè Adjwen an Kathy 
Hochul te deklare. “Men pwomès New York fè Pòtoriko a - nou pral ede yo rekonstwi. 
Nou pral ede yo rekipere. Nou pral ede yo kreye rezistans. Epi nou pap janm, janm 
bliye. Kontrèman a gouvènman federal la, ki ap apwoche sitiyasyon an yon ti jan plis 
pase voye sèvyèt an papye nan yon foul moun, jodi a, nou te anonse yon nouvo 
inisyativ ki pral gen yon efè dirab”.  
  
Nan kad faz inisyal efò sa a, fonksyonè New York yo pral rejwenn manm Asosisyasyon 
Anplwayè Metye Batiman Vil New York (Building Trades Employers' Association of New 
York City) ak Konsèy Metye Konstriksyon ak Batiman Eta New York la yo (New York 
State Building & Construction Trades Council) pou yo fòme yon Ekip Evalyasyon Taktik 
yo pral deplwaye nan mitan mwa davril la. Yon fwa yo sou tèren an, ekip la pral travay 
avèk gouvènman Pòtoriken an ak òganizasyon san bi likratif yo pou yo devlope yon 
pwogram detaye pou rekonstwi yon zile ki pi solid ak pi rezistan. Ekip la pral devlope 
yon plan travay detaye lè yo:  

• Al vizite sit atravè zile a yo;  
• Rankontre ak ti òganizasyon san bi likratif kominotè ki deja ap travay sou tèren 

an yo; epi  
• Travay ak ekip Gouvènè Rossello a, sendika yo, ak manm inisyativ devlopman 

mendèv yo.  
  
Nan kòmansman mwa Jen an New York pral deplwaye ekip etidyan SUNY ak CUNY 
yo, ansanm ak travayè kalifye nan Metye Konstriksyon ak Batiman yo, pou yo travay ak 
òganizasyon san bi likratif ki sou tèren an yo pou yo reyalize pwogram rekonstriksyon 
detaye a. Ekip sa yo pral amelyore kapasite rekonstriksyon òganizasyon san bi likratif 
yo lè yo retire labou ak materyèl dlo andomaje nan kay yo, elimine mwazi, ak repare ak 
resere twati yo. Anplis de sa, Asosiyasyon Anplwayè Metye Batiman ak Konsèy Metye 
Konstriksyon ak Batiman Rejyon Metwopolitèn New York la pral tabli yon pwogram 
fòmasyon pwofesyonèl pou mendèv lokal la. Avan menm yo rive, yo pral deplwaye ekip 
Maritim SUNY an nan fen mwa Me a pou yo transpòte materyèl epi kòmanse travay 
avèk ekip rekonstriksyon òganizasyon san bi likratif ki deja sou tèren an yo.  
  
Anplis de SUNY, CUNY, ak òganizasyon Metye Konstriksyon ak Batiman an yo, 
UNICEF USA te pran angajman pou yo bay jiska 500,000 dola pou sipòte inisyativ 
Gouvènè a. Òganizasyon sa yo pral kontribiye nan efò rekiperasyon yo nan diferan nivo 
kapasite:  

• All Hands and Hearts  
• Carlos Beltran Foundation  
• HEART 9/11  
• Habitat for Humanity NYC  
• Federasyon Latino-Ameriken  
• Partnership for NYC  



 

 

• Tidal  
• St. Bernard Project  
• Team Rubicon  

 
Pandan inisyativ la ap pwogrese, Gouvènè Cuomo ak patnè eta a yo pral travay pou yo 
devlope kowalisyon sa a pou asire pi plis sipò posib rive jwenn Pòtoriko.  
  
Manm Asanble Marcos A. Crespo te deklare, “Pòtoriko merite menm sipò federal 
anpil lòt rejyon nan peyi sa a t ap resevwa si se te yo menm ki t ap konfwote advèsite a. 
Pandan zile a kontinye relve defi devastasyon Ouragan Maria te kite dèyè yo, mwen fyè 
paske Gouvènè Cuomo rete inebranlab pou l respekte pwomès li te fè pou ofri èd 
imanitè pou frè ak sè nou yo. Plan a plizyè volè sa a, ki gen ladan kapasite entèlektyèl 
ak fòs volontè yo, òganizasyon san bi likratif yo, milye inivèsitè yo, pral ede kominote sa 
yo repare ak rekonstwi pi byen pase avan, epi yon fwa pou tout”.  
  
Prezidan ak Direktè Egzekitif Otorite Enèji New York la (New York Power 
Authority, NYPA), Gil C. Quiniones, te deklare, “Se te yon lonè pou mwen pou m 
kanpe kòt a kòt ak pèp Pòtoriko a pandan nou menm, sou lòd Gouvènè Cuomo, te 
mennen efò pou retabli kouran nan rejyon metwopolitèn San Juan lan. NYPA ak patnè 
nou yo ki nan filyal konpayi sèvis piblik New York nou yo pran angajman pou nou 
kontinye misyon an jiska lafen. Se ak anpil antouzyas nou ap agrandi efò nou yo 
pandan semèn sa nan lòt zòn ki gen bezwen nan zile a yo, epi nou kontan pou nou wè 
ekip resous taktik adisyonèl sa yo ap rejwenn nou sou zile a pou ede sè ak frè nou yo 
nan Pòtoriko nan kad inisyativ Rekonstwi pi Byen an (‘Building Back Better’)”.  
  
Sekretè Eta New York la, Rossana Rosado, te deklare, “Mwen vrèman fyè de travay 
Gouvènè Cuomo ak tout Eta New York la nèt te fè pou ede peyi zansèt mwen an yo 
nan moman li te gen bezwen. Eta nou an pral kontinye ofri sipò pou frè nou yo nan 
Pòtoriko, sa k ap fè vanse vrè pwogrè lidèchip Gouvènè Cuomo a te tabli a. Dènye 
inisyativ sa melanje meyè sa patnè piblik ak prive New York yo gen pou yo ofri. 
Ansanm, nou pral rekonstwi kay, ede biznis yo retabli yo epi finalman ede zile a simonte 
trajedi sa epi pou l vin pi meyè pase jamè”.  
  
Komisè Travay Eta New York la, Roberta Reardon, te deklare, “Gouvènè Cuomo te 
pran mezi san parèy pou l ede pèp Pòtoriko a. Lè vwazen nou yo gen bezwen, New 
York pran devan epi li reponn epi mwen remèsye frè ak sè nou nan konsèy metye 
konstriksyon an yo paske yo te reponn a apèl Gouvènè a pou yo pase alaksyon. 
Ansanm, nou pral rekonstwi Pòtoriko pi solid pase jamè”.  
  
Rektè SUNY an Kristina Johnson te deklare, “SUNY aplodi Gouvènè Cuomo pou 
lidèchip dirab li ap bay nan Pòtoriko ak pou sipò l ap bay SUNY antanke yon aktè kle 
nan pwosesis rekiperasyon an. Antanke pi gran sistèm ensèyman siperyè global nan 
emisfè a, SUNY gen konesans ak enfrastrikti san parèy yo bezwen pou ede konstwi 
kominote ki pi sekiritè, pi dirab ak pi rezistan nan Pòtoriko. Avèk senk sant medikal nou 
yo, twa lopital inivèsitè nou yo, Fakilte Eta Preparasyon Ijans nou an, Sekirite Teritwa ak 
Sekirite Enfòmatik (College of Emergency Preparedness, Homeland Security and 



 

 

Cybersecurity) nan University at Albany nou an, ak Fakilte Maritim SUNY an, ansanm 
ak kò etidyan ki gen plis pase 430,000 etidyan, ki eksepsyonèlman entelijan ak 
konpatisan li yo, SUNY rete prè pou l ajoute sou sipò konsiderab ki deja an plas pou efò 
rekiperasyon Pòtoriko a yo, epi sèvi kòm yon egzanp wòl inovatè ansèyman siperyè ka 
jwe nan rekiperasyon apre katastwòf yo”.  
  
Kowòdinatè Patenarya ak Sansibilizasyon Etid Pòtoriken nan Sant Inivèsitè 
Hunter CUNY an (CUNY Hunter College Center for Puerto Rican Studies), Rosa 
Cruz Cordero, te deklare, “Nouvo inisyativ a plizyè volè Gouvènè a ap itilize avantaj kè 
ak kapasite volontè yo nou jwenn toupatou atravè gran eta sa pou pote sipò mendèv 
enpòtan yo bezwen pou rekonstwi vil ak vilaj nan kat kwen Pòtoriko yo. Avèk pak 
imobilye zile a ki an movèz eta ak fanmi ki toujou poko gen lojman apwopriye, dlo ak 
manje yo, New York pa te ka reponn nan yon pi bon moman. Mwen aplodi Gouvènè a, 
lejislati a ak tout òganizasyon k ap patisipe nan reyalizasyon plan rekiperasyon ak 
rekonstriksyon global sa a”.  
  
Prezidan ak Direktris Egzekitif Jeneral UNICEF USA a, Caryl Stern, te deklare, 
“Nou fyè pou nou rejwenn Gouvènè nan efò l ap fè pou angaje jèn nan eta nou an yo 
pou yo pase alaksyon nan kad rekonstriksyon Pòtoriko a. Pou nou kontinye avèk 
tradisyon Timoun Ede Timoun (Kids Helping Kids) nou genyen depi byen lontan an, 
UNICEF USA pran angajman pou yo atribiye 500,000 dola nan sipò pou inisyativ ki sou 
direksyon jèn yo”.  
  
Gary LaBarbera, Prezidan Konsèy Metye Konstriksyon ak Batiman Rejyon 
Metwopolitèn New York, te deklare, “Anpil mwa gentan pase depi Ouragan Maria te 
devaste Pòtoriko, zile a toujou gen anpil bezwen èd ak resous, pandan rezidan yo ap 
kontinye lite pou yo rekonstwi kay yo. Anba lidèchip Gouvènè Cuomo, New York te sèvi, 
epi yo pral kontinye sèvi kòm yon alye vital pou Pòtoriko, l ap pran mezi nesesè pou 
ede frè ak sè nou yo ki nan bezwen. Sa pral yon pwosesis rekiperasyon ak 
rekonstriksyon ki long, epi mwen felisite Gouvènè Cuomo pou sipò li konstaman ba nou 
epi lansman nouvo inisyativ global sa a pral pote soulajman pou Pòtoriko”.  
  
Prezidan ak PDG Asosiyasyon Anplwayè Metye Batiman an, Louis J. Coletti, te 
deklare, “Asosiyasyon Anplwaye Metye Batiman an ak kontraktè ki gen plis experyans 
li yo ap ofri planifikasyon ak evalyasyon apre katastwòf la yo, tankou Turner 
Construction, Lend Lease, Plaza, ak Skanska, yo fyè pou yo fè pati ekip Gouvènè 
Cuomo a. Nou atann pou nou ede rezidan Pòtoriko yo retounen lakay yo”.  
  
Prezidan Federasyon Ispanik lan, José Calderón, te deklare, “Anba lidèchip 
Gouvènè a, New York ap kontinye fè tout sa nou kapab pou nou ede zanmi ak fanmi 
nou yo nan Pòtoriko, epi avèk lansman Inisyativ Rekiperasyon ak Rekonstriksyon New 
York Kanpe Dèyè Pòtoriko a (NY Stands with Puerto Rico Recovery and Rebuilding 
Initiative), nou pral kontinye pote resous, sipò kouran, ak pèsonèl yo bezwen pou yo 
ede fè zile a rejwenn entegrite l. Mwen fyè de angajman Gouvènè Cuomo pran antanke 
defansè pou vwazen nou yo ki sou zile a. Inisyativ sa ap voye yon mesaj fò bay 



 

 

gouvènman federal la, ki di eta sa a pral pran tout mezi ki nesesè pou nou ede 
kominote sa yo rekonstwi”.  
  
Carlos Beltran, ki se fondatè Carlos Beltran Foundation, te deklare, “Depi lè 
ouragan yo te fè ravaj nan Pòtoriko ane pase a, Gouvènè Cuomo te konstaman pote 
resous, pèsonèl, ak espri New York pou ede zile a. Anons sa li fè jodi a ap chanje règ 
jwèt la epi l ap voye yon mesaj klè bay rès nasyon an ak lemond ki di New York pral 
kontinye ofri resous enpòtan pou Pòtoriko pou sipòte efò rekonstriksyon li yo. Mwen 
felisite Gouvènè Cuomo pou devouman l anvè frè ak sè nou yo ki sou zile a epi mwen 
atann pou nou rekipere nou byen rapid avèk èd New York”.  
  
Chèf Estrateji ak Inovasyon Pwojè St Bernard la (St. Bernard Project, SBP), Reese 
May, te deklare, “SBP fyè pou nou fè patenarya ak Gouvènè Cuomo ak kowalisyon 
patnè nan kad inisyativ ki enkwayabman enpòtan sa a. Apati de travay nou konn fè nan 
kominote katastwòf afekte toupatou atravè peyi a yo, SBP konnen byen kapasite 
transfòmatè efò volontè yo genyen pou kominote ki gen bezwen yo. Ansanm, nou ka 
ofri resous ak konesans yo byen bezwen pou nou mennen efò rekiperasyon onivo lokal 
yo, sa k ap ede redwi tan ant lè katastwòf la rive a ak rekiperasyon an”.  
 
Depi pwosesis rekonstriksyon Pòtoriko a te kòmanse sa fè plis pase 160 jou, gen 
pwogrè ki fèt nan retabli kouran nan kèk kominote, men amelyorasyon esansyèl yo rete 
bloke poutèt mank atansyon ak finansman nan men gouvènman federal la, sa gen 
ladan retablisman kouran nan prèske yon tyè zil la.  
  
Retablisman kouran nan Pòtoriko  
Selon enstriksyon Gouvènè a epi sou direksyon Otorite Enèji New York la (New York 
Power Authority), gwoup sèvis piblik New York la k ap travay sou retablisman kouran 
nan rejyon metwopolitèn San Juan lan te retabli kouran pou prèske 300,000 kliyan. Ekip 
retablisman kouran ki sou direksyon NYPA a ap kòmanse preparasyon kounye a pou yo 
reyasiyen yo ale Caguas, ki se yon zòn kote yo toujou bezwen sipò retablisman kouran 
sou zile a, epi youn nan zòn tanpèt la te frape pi di yo.  
  
New York kontinye genyen yon gwoup 450 pèsonèl sèvis piblik k ap travay pou restore 
kouran nan rejyon metwopolitèn San Juan lan depi an novanm. Gwoup travayè sèvis 
piblik New York la gen ladan pèsonèl ki soti nan NYPA, Con Edison, Orange & 
Rockland Utilities, National Grid, PSEG Long Island, Avangrid, ak Central Hudson Gas 
& Electric Corp. Rejyon San Juan lan gen prèske 70 pousan demann total pou kouran 
nan Pòtoriko. Pandan gwoup New York la ap demobilize nan San Juan, yo pral 
reyasiyen apeprè 200 manm nan gwoup la, ansanm ak resous ekip jesyon ensidan 
nesesè yo, pou yo al Caguas, ki se yon zòn priyoritè sou zile a.  
  
Rebati Pòtoriko Pi Byen  
An Desanm, Gouvènè Cuomo ak Rosselló ak manm nan Delegasyon New York nan 
Kongrè a te sòti yon Rapò Rebati Pi Byen (Build Back Better Assessment Report) ki te 
mande yon operasyon èd global federal 94.4 milya dola pou rebati yon Pòtoriko pi solid, 
pi rezistan. Plan an te idantifye sektè presi yo ki bezwen envestisman, tankou 

https://www.governor.ny.gov/sites/governor.ny.gov/files/atoms/files/Build_Back_Better_PR.pdf#_blank


 

 

paregzanp lojman, rezo elektrik ak rezistans, agrikilti ak lòt bagay toujou. Ansanm ak 
487 milyon dola pou sekirite piblik ak premye sekouris, ak 9 milya dola pou jesyon 
rekiperasyon alontèm, kantite finansman total ki nesesè a se 94.4 milya dola.  
  
Gouvènè Cuomo te tabli tou Gwoup Travay sou Rezistans Enèji nan Pòtoriko a (Puerto 
Rico Energy Resilience Working Group) epi li te pibliye rapò “Rebati Pi Byen” an, yon 
plan konplè avèk rekòmandasyon sou kijan pou rebati epi transfòme sistèm elektrik 
Pòtoriko a an youn ki pi rezistan, efikas, avanse epi mwen depandan de enpòtasyon 
kabiran fosil ki koute Pòtoriken yo plis pase 2 milya dola chak ane. Rapò a, ki se yon 
kreyasyon Gwoup Travay sou Rezistans Enèji a, idantifye epi rekòmande yon total  
17 milya dola an envestisman nan reparasyon, rezistans ak modènizasyon sistèm enèji 
a nan Pòtoriko.  
  
Anplis de sa, wo fonksyonè gwoup sèvis piblik New York la ap sèvi nan Konsèy 
Konsiltatif sou Transfòmasyon Otorite Enèji Pòtoriko a (Puerto Rico Electric Power 
Authority), ki se yon gwoup konsiltatif yo te fòme pou devlope yon vizyon alontèm ak 
yon plan degzekisyon pou transfòmasyon sistèm elektrik la nan Pòtoriko. Direktè Zafè 
Finansye NYPA a, Robert Lurie ak Sanjay Bose, ki se vis prezidan Enjenyeri Santral 
(Central Engineering) nan Consolidated Edison lan se manm gwoup New York la ki pral 
sèvi nan konsèy sa a ansanm avèk nèf lòt espesyalis enèji emerit ankò.  
  
Efò Soulajman ak Rekiperasyon Empire State  
New York deplwaye plis pase 1,000 manm pèsonèl epi li distribye 4,400 chasi 
pwovizyon li te ranmase nan 13 lokal donasyon toupatou nan eta a:  
  
Pami pèsonèl ki deplwaye a gen:  

• Plis pase 450 anplwaye sèvis piblik New York, plis pase 50 ekspè nan 
Retablisman Taktik Kouran, ak 15 espesyalis evalyasyon dega.  

• 132 Polis Militè Gad Nasyonal  
• 125 Enjenyè Gad Nasyonal  
• 60 Solda Gad Nasyonal  
• Kat elikoptè Black Hawk  
• 14 Pilòt  
• 156 Medsen, Asistan Medsen, Enfimyè, ak Pratisyen Enfimyè Volontè yo  
• Plis pase 70 anplwaye Otorite Pòtyè (Port Authority)  
• Plis pase 130 Twoup Eta  
• Ekip sipò lojistik ki gen senk manm ki soti nan Divizyon Sekirite Teritwa ak Sèvis 

pou Ijans nan Eta a (State Division of Homeland Security and Emergency 
Services) yo  

• 2 pilòt dwòn Depatman Konsèvasyon Anviwònmantal (Department of 
Environmental Conservation)  

  
Pwovizyon yo distribye yo se:  

• 3.2 milyon boutèy dlo  

https://www.governor.ny.gov/sites/governor.ny.gov/files/atoms/files/PRERWG_Report_PR_Grid_Resiliency_Report.pdf#_blank
https://www.aeepr.com/Noticias/noticiasread.asp?r=POFELCWZXF&tab=
https://www.aeepr.com/Noticias/noticiasread.asp?r=POFELCWZXF&tab=


 

 

• 3.1 milyon kouchèt bebe endividyèl  
• 1.9 milyon kouch  
• 321,830 pwodwi feminin  
• 101,520 kontenè manje tibebe  
• 91,164 bwat konsèv  
• 64,400 boutèy/sachè dlo/bwason espò yo  
• 13,275 flach  
• 8,600 lanp solè  
• 5,440 twous premye swen  
• 1,181 sistèm filtrasyon dlo  
• 250,000 kilomèt kab itilitè, 7,600 bwat jonksyon, 1,485 travès ak 50 transfòmatè 

pou efò retablisman kouran yo  
• Plis pase 1 milyon dola nan apwovizyonnman medikan ki pi enpòtan yo pou San 

Juan, Vieques, Culebra ak lòt kote ankò, an patenarya ak GNYHA ak Fondasyon 
Afya.  

  
Pou w jwenn plis enfòmasyon sou efò sekou ak retablisman ki ankou deja nan Pòtoriko 
yo, epi pou w jwenn enfòmasyon sou kijan ou ka ede, tanpri vizite pajwèb Efò 
Soulajman ak Rekiperasyon Empire State Gouvènè a te mete sou pye a pou ede 
Pòtoriko ak Zile Vyèj Ameriken yo.  
  

###  

